
С а р а ј е в о


Sarajevo, 20.05.2020. 
Institucija ombudsmana za zaštitu potrošača u BiH
ul. Kneza Domagoja bb
88000 Mostar
PREDMET:   Obrada ličnih podataka potrošača u svrhu zaključenja ugovora o odvozu komunalnog otpada, mišljenje, d o s t a v lj a  s e,
VEZA:            Vaš akt broj: 04-26-1-151-3/20 od 05.05.2020. 

Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je vaš akt, broj i datum veze, u kojem navodite da ste predstavku potrošača u kojoj se izražava zabrinutost u pogledu primjene Zakona o zaštiti ličnih podataka od strane KP “Progres” a.d. Doboj. “Navedeno preduzeće je potrošačima ponudilo na potpis ugovore, kojim se, pored imena i prezimena, traži informacija o datumu i mjestu rođenja, adresa i broj lične karte.” 
Kao svrhu obrade, KP “Progres” je naveo identifikaciju korisnika, te izrada i ažuriranje baze podataka korisnika komunalnih usluga.

“Posebno nam je upitan dio koji se odnosi na sljedeće….’Korisnik usluge kada popuni ugovor svojim ličnim podacima i nakon toga ugovor potpiše, to se smatra da je on dao saglasnost za obradu ličnih podataka i nije potrebna posebna forma pismene saglasnosti
S tim u vezi, a u skladu sa članom 40. stav (2)  tačka g) Zakona o zaštiti ličnih podataka obraćate se Agenciji sa zahtjevom za mišljenjem, uz koji ste dostavili i kopiju predmetnog ugovora o odvozu komunalnog otpada.
U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka, dajemo sljedeće:
M I Š LJ E NJ E
Zakon o zaštiti ličnih podataka (“Službeni glasnik BiH”, broj: 49/06, 76/11 i 89/11), (u daljem tekstu: Zakon) predstavlja osnovnu legislativu koja neposredno određuje obradu ličnih podataka, sa ciljem da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.

Prema članu 3. Zakona, pojedini pojmovi imaju sljedeće značenje

· lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica;

· posebne kategorije ličnih podataka su svi lični podaci koji otkrivaju: a) rasno porijeklo, državljanstvo, nacionalno ili etničko porijeklo, političko mišljenje ili stranačku pripadnost ili članstvo u sindikatima, religijsko, filozofsko ili drugo uvjerenje, zdravstveno stanje, genetski kod, seksualni život; b) krivične presude i  c) biometrijske podatke;
· kontrolor svaki javni organ, fizičko ili pravno lice, agencija ili drugi organ koji samostalno ili sa drugim vodi, obrađuje i utvrđuje svrhu i način obrade ličnih podataka na osnovu zakona ili propisa; 

· saglasnost nosioca podataka je svaka konkretna i svjesna naznaka želje nosioca podataka data slobodnom voljom kojom nosilac podataka daje svoj pristanak da se njegovi lični podaci obrađuju.
Shodno definicijama, KP “Progres” a.d. Doboj je kontrolor podataka svojih korisnika komunalne usluge odvoza komunalnog otpada iz domaćinstva.

U članu 4. Zakona propisani su osnovni principi obrade ličnih podataka kojih su obavezni da se pridržavaju svi kontrolori. Prema principu pravičnosti i zakonitosti iz stava (1) tačka a) navedenog člana, lični podaci se mogu obrađivati na osnovu saglasnosti shodno članu 5. Zakona ili bez saglasnosti ukoliko su ispunjeni uslovi iz člana 6. Zakona.

U članu 6. stav (1) tačka a) i b) Zakona, propisano je da kontrolor može obrađivati lične podatke bez saglasnosti nosioca podataka, ako vrši obradu ličnih podataka u skladu sa zakonom ili je obrada neophodna da bi se ispunile nadležnosti utvrđene zakonom i ukoliko je neophodno da nosilac podataka na vlastiti zahtjev pristupi pregovorima o ugovornom odnosu ili da se ispune obaveze koje su dogovorene s kontrolorom.
Prava i obaveze komunalnog preduzeća i korisnika njihovih obaveza, regulisani su Zakonom o komunalnim djelatnostima („Službeni glasnik Republike Srpske“, broj:  124/11) u kojem je u članu 16. stav (1) propisano:„Pružanje i korištenje komunalnih usluga vrši se na osnovu ugovora zaključenog između davaoca komunalne usluge i korisnika.“
Dakle, obaveza davaoca komunalne usluge da sa korisnikom zaključi ugovor o pružanju komunalne usluge je propisana zakonom te saglasnost kao pravni osnov za obradu ličnih podataka nije primjenjiva.
Imajući u vidu da Zakonom o komunalnim djelatnostima nisu propisane vrste podataka za identifikaciju korisnika komunalne usluge, kao ugovorne strane, davalac komunalne usluge je dužan postupiti u skladu sa principom srazmjernosti iz člana 4. stav (1) tačka c) Zakona. Prema navedenom principu, kontrolor je dužan da obrađuje lične podatke samo u mjeri i obimu koji je neophodan za ispunjenje određene svrhe.
Podaci o imenu i prezimenu, datumu i mjestu rođenja, adresi prebivališta i broju lične karte su podaci čija obrada nije predmet posebnog zakonskog ograničenja, kao što je to npr. kod  JMB.

U uobičajenoj praski dovoljna identifikacija korisnika usluge je na osnovu imena i prezimena i adrese prebivališta. Međutim, uslijed vjerovatnoće da na osnovu ovih podataka nije moguće izvršiti potpunu identifikaciju, davaoci usluga obrađuju dodatne podatke kao što su ime oca, broj identifikacionog dokumenta ili datum rođenja.
Zahtijevanje dodatnih podataka opravdano je u slučaju kada nije moguće van sudski naplatiti potraživanja za pružene usluge a korisnik tokom trajanja ugovora promijeni adresu prebivališta.

Mišljenja smo da evidentiranje imena i prezimena, adrese prebivališta i broja identifikacionog dokumenta, predstavlja dovoljan obim podataka na osnovu kojih se, ukoliko je to potrebno, kod nadležnih organa mogu utvrditi drugi neophodni podaci.

S poštovanjem,

